
КАБ ЦАНІЦЬ СПАКОЙ У КРАІНЕ 
 

Ёсць каляндарныя даты, якія радуюць сэрца, а ёсць і такія, якія прымушаюць яго смуткаваць, 

задумвацца над сэнсам жыцця, яго каштоўнасцямі.  Адна з такіх – 15 лютага, Дзень памяці воінаў-

інтэрнацыяналістаў. За ім – подзвіг і боль 18–20-гадовых юнакоў, нашых сучаснікаў і суайчыннікаў, 

пакуты іх родных. Адкладзём у гэты дзень на нейкі час свае важныя неадкладныя справы і 

задумаемся над тым, якую трагедыю яны перажылі. Гэта разуменне патрэбна нам хаця б для таго, 

каб умець цаніць той спакой, які мы маем цяпер у краіне. 

У час інтэрв'ю з воінам-інтэрнацыяналістам Вячаславам Жыткавічам, вядома ж, задавала 

пытанні. Але, калі пачала перачытваць матэрыял, убачыла, што пытанні мае як бы і не да месца: 

нельга аналізаваць чалавечы боль, падзяляць яго на кэвалкі. А таму слова Вячаславу 

Вячаслававічу. 

 
Выпрабаванне вайной 

Безумоўна, перажытае на вайне не магло не адбіцца на адносінах да жыцця, людзей. Па-

першае, моцна раніць смерць сяброў. Па-другое, любы чалавек у небяспецы вядзе сябе па-

іншаму. Небяспека прымушае быць сканцэнтраваным, гатовым да адпору. Адным словам, 

маральна-псіхічныя траўмы прыводзілі да таго, што некаторыя з хлопцаў пасля дэмабілізацыі 

востра рэагавалі на неасцярожныя словы навакольных, зрываліся, увязваліся ў бойкі. Такое 

цягнулася гадоў пяць. Ды і ці магло быць інакш? Нас накіравалі ў Афганістан, як абаронцаў. Гэта 

былі 1984–86 гады. А ў 1985 прыйшоў да ўлады Гарбачоў. Пачалося сяброўства з Захадам, 

абрушылася Берлінская сцяна, з'явілася новае мысленне. Нам казалі, што вяртаемся героямі, што 

для нас будуць створаны патрэбныя ўмовы, а вярнуліся, і аказалася, што мы - ледзь не захопнікі. 

Маральна было вельмі цяжка. Ды і льготы паціху пачалі рабіцца непрыкметнымі. 

 
Адаптацыя 

Ва ўсіх засталася на сэрцы горыч. Не ўтрымаліся ў Афганістане не мы, салдаты, а Савецкі 

Саюз прайграў Амерыцы эканамічную вайну. I цяпер там – амерыканцы. А мы паклалі ў цынкавыя 

труны больш за 13 000 маладых жыццяў.  А копькі параненых? Хто палічыць слёзы і пакуты 

бацькоў, жонак, дзяцей? Гэта моцна маральна прыгнятае. 

А на адаптацыю кожнаму патрэбен свой час. Усё залежыць ад характару, псіхічнай і фізічнай 

траўмы. Так, майму сябру заставаўся тыдзень да дэмабілізацыі. Мог не ісці на заданне, а пайшоў. 

Атрымаў тры  раненні ў нагу, адно з іх – разрыўное. Пасля гэтага яшчэ паўгода лячыўся ў 

шпіталях. Шлях адаптацыі ў яго быў цяжкі. Ды чалавек і не заўсёды ў стане сам справіцца са сваімі 

непамернымі праблемамі, а таму ў Віцебску быў створаны рэабілітацыйны Цэнтр для воінаў-

інтэрнацыяналістаў, які дапамагаў і дапамагае аднавіць фізічнае і псіхічнае здароўе. Год 7-8 таму я 

таксама туды звяртаўся. 

Мы, докшыцкія «афганцы», разумеем адзін аднаго, і хоць не ваявалі плячо да пляча, але 

стараемся, чым можам, адзін аднаго падтрымліваць. 



 
Урокі вайны 

Якія ўрокі атрымаў? Вярнуўся з перакананнем, што Радзіму абараняць трэба на далёкіх 

подступах, а не на бліжніх рубяжах. Не ўтрымаліся ў Афганістане – вайна прыйшла ў Чачню. Гэта 

першае. Другое. Афганцы, мясцовыя людзі, не былі нам ворагамі. Яны жылі побач, гандлявалі, 

напрыклад, прыгожымі хусткамі, якія многія адтуль прывозілі. Дык вось раз назіраў, як 

васьмігадовы афганскі хлопчык цягнуў дзве такія дошкі, якія цяжка падняць даросламу мужыку. Ці 

яшчэ, у адным месцы прабіла бензаправод. Дык мясцовыя жыхары выкапалі ямку, малая 

дзяўчынка хадзіла туды з бляшанкай ад кансерваў, напаўняла яе бензінам і пералівала яго ў 

вядро. Дзяўчынку, вядома, не чапалі. Убачыш такое – ці не ўрок на ўсё жыццё? Гэта я да таго, што 

адзін з урокаў, якія я атрымаў – войнаў справядлівых не бывае ўжо хаця б таму, што яны столькі 

гора прыносяць малым і старым. 

I яшчэ. Цяпер з'явілася мода «захінаць» сыноў ад службы ў арміі. Я лічу гэта няправільным. 

Армія – гэта школа жыцця для юнака. Яна і фізічна развівае яго, і вучыць жыццё разумець. 

Размову вяду пра мірную службу. Сына свайго стараюся выхоўваць так, каб не задзіраўся, але 

пастаяць за сябе ўмеў.  

 
Успаміны і сны 

Ці ўдаецца адсунуць ад сябе ўспаміны? Куды ад іх дзенешся? Чым далей ад вайны, тым 

часцей пра яе ўспамінаеш. Многія з нашых хацелі б прайсціся па тых сцяжынах, дзе назаўжды 

засталіся сябры і юнацтва. Некаторыя з «афганцаў» і цяпер гатовыя рвануць у гарачыя кропкі. I ад 

сноў не схаваешся. Помню, калі быў студэнтам юрыдычнага факультэта БДУ, у інтэрнаце жыў 

разам з такімі ж, быўшымі. Дык вось, аднойчы ноччу з сябрам не спалі, чуем, адзін з нашых у сне 

крычыць: 

– Магазін кончыўся! – відаць, страляў з аўтамата. А другі праз сон яму адказвае: 

– У мяне ёсць запасны, на, лаві. 

Раніцай усе крыху пасмяяліся. 

 
Ад аўтара.  Вячаслаў Вячаслававіч напрыканцы інтэрв'ю скаэаў, што яны крыху пасмяяліся. 

А я перачытвала яго словы і хоць магла ўявіць толькі сотую частку ўсяго таго, што перажылі ў 

пекле вайны нашы хлопцы, ледзь стрымлівала слёзы. 

Марыя Лук’яненка 

 


